Nafarroako Parlamentuko Mahaiak, 2016ko azaroaren 14an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana María Beltrán Villalba andreak aurkezturiko mozioa, zeinaren bidez Nafarroako Gobernua premiatzen baita Nafarroako Foru Komunitatean larrialdiak koordinatzeko zerbitzu bateratu bat ezar dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko azaroaren 14an

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Popularreko foru parlamentarien elkarteko Ana Beltrán Villalba andreak, Legebiltzarreko Erregelamenduan ezarritakoaren babesean, ondoko mozioa aurkezten du, Osoko Bilkuran eztabaidatu eta onesteko, Nafarroako Foru Komunitatean larrialdiak koordinatzeko zerbitzu bateratu bat ezartze aldera.

2015ean jabetza hartu zuenetik, Nafarroako Gobernuaren lehenbiziko erabakietako bat izan zen Nafarroako Larrialdietako Agentzia desagerraraztea. Babes Zibila, Suhiltzaileak, SOS Nafarroa eta Larrialdien Prebentzioa zuzenean Barne Zuzendaritza Nagusiaren menpe gelditu ziren. Erabaki hori hartzeko arrazoi ekonomikoak aurkeztu ziren, egitura murrizten zela argudiatuta, baina aldez aurretik kontuan hartu gabe erabakiak ukitzen zituen teknikariak eta langileak, ezta haien iritziak ere. Halaber, desagerrarazteko foru dekretuan adierazten zen koordinazio hobea izanen zela Barne Zuzendaritza Nagusiaren zerbitzu guztien artean.

Urte bat baino geroago, koordinazioa ez da hobetu eta, gainera, Nafarroako Larrialdien Agentziaren desagerpenak eragindako kaosa dela-eta, kexak aldiro izaten dira Barne Zuzendaritza Nagusiaren baitan. SOS Nafarroa eta Suhiltzaileak publikoki agertu dira askotan espresuki eskatzeko Nafarroako Larrialdien Agentzia berrezar dadin, hitzez hitz esaten dutenaren arabera, disfuntzioak sortu dituelako zerbitzuan eta ekarri duelako SOS Nafarroa eta Suhiltzaileak loturarik gabeko bi tresna gisa aritzea.

Horregatik guztiagatik, honako erabaki proposamen hau aurkezten dugu:

Nafarroako Parlamentuak Nafarroako Gobernua premiatzen du SOS Nafarroako eta Suhiltzaileen Zerbitzuko teknikarien eta langileen aldarrikapenei eta eskariei erantzun diezaien eta zerbitzu bateratu bat ezar dezan, Nafarroako Foru Komunitatean gertatzen diren larrialdiak koordinatuko dituena, desagertutako Nafarroako Larrialdien Agentziaren eginkizun eta eskudantzia bertsuekin.

Iruñean, 2016ko azaroaren 9an

Foru parlamentaria: Ana Beltrán Villalba

